
Y penderfyniad a geisir 

 
i) Gweithredu fel Ymddiriedolwyr Ysgol Rydd Llanegryn, gan gymeradwyo 
penderfynniad i wneud cais i’r Comisiwn Elusenau er mwyn newid 
amcanion Ymddiriedolaeth Ysgol Rydd Llanegryn, a galluogi’r Cyngor i 
werthu’r safle. 
 
ii) Gwyro oddi wrth y Rheolau Gweithdrefn Ariannol arferol a defnyddio’r 
cyfan o’r dderbynneb ar wariant yn y dyfodol er mwyn cynnal safonnau 
presennol adeilad Ysgol Craig y Deryn.  
 

 
Barn yr aelod lleol 
 

Y Cynghorydd Louise Hughes 

 

O ystyried gofid y gymuned leol yn sgil cau ein hysgol bentref, gydag 
ymdeimlad o dristwch ac edifeirwch mae’n rhaid i mi nodi nad oes 
gennyf unrhyw wrthwynebiad i werthu Ysgol Llanegryn ar y farchnad 
agored. Sefydlwyd ein hysgol yn 1659 ar gyfer addysgu plant y pentref, a 
bu i’r ysgol wasanaethu’r pentref am 352 o flynyddoedd hyd nes ei chau. 
Roedd Ysgol Llanegryn yn un o ysgolion rhydd hynaf Cymru, gydag hanes 
unigryw, ac mae ei dylanwad ar y gymuned leol a thu hwnt yn parhau yn 
bell-gyrhaeddol; Mae’r Arglwydd Gwilym Prys Davies, awdur Deddf yr 
Iaith Gymraeg yn un o’r cyn ddisgyblion blaenllaw a oedd yn ddigon 
ffodus i dderbyn ei addysg gynar yn Ysgol Llanegryn. Mae cenedlaethau 
o blant wedi cerdded o’r pentref i fyny’r allt i’r ysgol fechan sy’n edrych 
dros Dyffryn Dysynni, ac mae gan nifer o bobl atgofion melys o’u hamser 
yno. 
 
Mae’r Cyngor Cymuned wedi trafod dyfodol yr adeilad yn helaeth, a gan 
fod gennym eisioes neuadd bentref sy’n ffynu, yr opsiwn sy’n cael ei 



ffafrio ar gyfer dyfodol yr eiddo yw ei fod yn cael ei brynnu i’w drosi’n 
gartref parhaol i deulu. 
 

 

Cyflwyniad 

 
Cyngor Gwynedd yw ymddiriedolwyr Ymddiriedolaeth Ysgol Rydd 
Llanegryn. Mae Cyngor Gwynedd felly yn berchen ar safle Ysgol 
Llanegryn fel ymddiriedolwyr. Mae hyn oherwydd amodau cymynrodd 
Hugh Owen, a ariannodd sefydliad ysgol wreiddiol Llanegryn nol yn 1659. 
 
Mae amodau’r gymynrodd hefyd yn golygu fod safle Ysgol Llanegryn 
wedi ei gyfyngu i ddefnydd fel ysgol a dim arall.  
 
 
Rhesymau dros argymell y penderfyniad 

 
Er mwyn galluogi'r Cyngor i waredu safle Ysgol Llanegryn, bydd gofyn i'r 
Cyngor wneud cais i'r Comisiwn Elusennau i newid amcanion yr 
ymddiriedolaeth. Fel rhan o’r cais, bydd gofyn i'r Cyngor nodi'r 
amgylchiadau sy'n ei gwneud yn angenrheidiol i newid amcanion yr 
ymddieidolaeth bresennol, ac i ystyried y defnydd posibl ar gyfer eiddo'r 
ymddiriedolaeth, er mwyn adlewyrchu bwriad y gymynrodd wreiddiol. 
 
Yn dilyn sefydlu Ysgol Craig y Deryn ym mhentref Llanegryn, nid yw’n 
bosibl cyflawni amcanion gwreiddiol yr Ymddiriedolaeth o gynnal ysgol ar 
safle Ysgol Llanegryn. 
 
Y bwriad felly yw i wneud cais i’r Comisiwn Elusennau am awdurdod i 
werthu Ysgol Llanegryn, gan ddefnyddio’r dderbyneb ar wariant yn y 
dyfodol er cynnal safonnau presennol adeilad Ysgol Craig y Deryn. Bydd 
hyn yn sicrhau buddsoddiad pellach tuag at ddarpariaeth addysg o fewn 
cymuned Llanegryn, yn unol a bwriad y gymynrodd wreiddiol i gadw 
ysgol rydd ym mhlwyf Llanegryn am byth. 
 
Yn dilyn sefydlu’r amgylchiadau sydd yn ei gwneud yn angenrheidiol i 
newid amcanion yr ymddiriedolaeth, ac ystyried y defnydd posibl o’r 
dderbyneb, mae’r camau nesaf sydd angen cydymffurfio a hwy fel a 
ganlyn: 
 
• Ymgynghori â'r rhanddeiliaid. Yn yr achos hwn, mae'r Cyngor wedi 
gohebu gyda'r Aelod Lleol a'r Cyngor Cymuned. 



 
• I wneud penderfyniad mewn cyfarfod o'r Ymddiriedolwyr i wneud cais 
ffurfiol er mwyn newid amcanion yr ymddiriedolaeth. 
 
• Unwaith y bydd cais i newid yr amcanion wedi cael ei gyflwyno, i 
ystyried cynllun drafft a wedi ei baratoi gan y Comisiwn Elusennau. 
 
• I drefnu cyhoeddi hysbysiad o fwriad y Comisiwn Elusennau i wneud 
cynllun i newid yr amcanion (pe bydd gofyn). 
 
Mae felly angen penderfyniad gan y Cyngor fel ymddiriedolwyr i wneud 
cais i'r Comisiwn Elusennau am ganiatâd i newid amcanion yr 
ymddiriedolaeth, cyn symud ymlaen i werthu ar y farchnad agored. 
 
Er mwyn adlewyrchu bwriad y gymnrodd wreiddiol, bydd yn rhaid i 
unrhyw dderbyneb cyfalaf gael ei ddefnyddio tuag at bwrpas addysg yn 
ardal Llanegryn. Bydd y dderbyneb o’r gwerthiant yn waddol parhaol sy'n 
golygu mai dim ond incwn o’r dderyneb all gael ei ddefnyddio i 
hyrwyddo amcanion yr elusen. Yn yr achos hwn mae'r Cyngor yn dymuno 
gwneud cais i'r Comisiwn Elusennau am ganiatâd i wario'r dderbyneb yn 
ynogystal a’r incwm, er mwyn caniatáu i'r elusen i gyflawni ei amcanion 
diwygiedig yn fwy effeithiol, a hynny yn unol âg ysbryd y gymynrodd 
wreiddiol. 
 
 
Ystyriaethau perthnasol 

 
Mae’r safle yn weddill i anghenion y Cyngor. Byddai cadw meddiant o’r 
safle yn arwain at wariant gwastraffus ar eiddo nad yw’n cyfranu tuag at 
ddarparu gwasanaethau. 
 
 
Camau nesaf ac amserlen 

 

Gwneud cais i’r Comisiwn Elusenau er mwyn newid amcanion yr 
ymddiriedolaeth cyn symud ymlaen i werthu’r safle ar y farchnad agored. 
 

 

 
Barn y swyddogion statudol 

 

Y Prif Weithredwr: 

 



“Rwy’n cymeradwyo’r bwriad i ryddhau adnoddau er budd addysg yn 
ardal yr ymddiriedolaeth” 
 
 

Y Swyddog Monitro: 

Mae’r adroddiad yma yn ymateb I ofyn ffurfiol ynglyn a gofynnion y 
Comisiwn Elusennau ac wedi derbyn mewnbwn cyfreithiol.  
 

 

Y Pennaeth Cyllid: 

 

“Mewn amgylchiadau arferol, y drefn yw i 20% o dderbyniadau cyfalaf 
fynd i’r adran sy’n gwaredu’r ased a’r gweddill i gronfa gorfforaethol.  
Fodd bynnag, rwyf yn argyhoeddedig fod y gymynrodd sydd yn ei lle yn 
gwneud y sefyllfa yma yn eithriadol, ac yn hynny o beth byddai’n briodol 
i’r Cabinet benderfynu gwyro o’r drefn arferol fel bod yr holl 
dderbyniadau cyfalaf a ddaw o waredu hen Ysgol Llanegryn yn cael eu 
clustnodi ar gyfer defnydd addysg yn yr ardal honno, yn unol â’r 
gymynrodd.  Yn ymarferol, bydd hyn yn golygu buddsoddi’r dderbynneb 
yn Ysgol Craig y Deryn.  Gallaf gadarnhau nad yw’r incwm o waredu safle 
hen Ysgol Llanegryn eisoes wedi cael ei ymrwymo i gynllun arall. 
 
Dan yr amgylchiadau, felly, er mwyn sicrhau fod ein adnoddau yn cael 
eu defnyddio yn y modd mwyaf effeithiol ac effeithlon bosib, rwyf yn 
cefnogi’r penderfyniad i ofyn caniatâd y Comisiwn Elusennau i waredu’r 
eiddo yma, a defnyddio’r derbyniadau cyfalaf yn y modd a ddisgrifir.” 
 
 

 
Atodiadau 

 

Dim 


